“ЖЫЦЦЁ – АСАЛОДА І МУКА”

УЛАДЗІМІР ШПАДАРУК

20 чэрвеня 1950 года ў вёсцы Бабічы Рэчыцкага раёна Гомельскай вобласці у сям’і служачых Міхася Гаўрылавіча і Алены Сямёнаўны Шпадарук нарадзіўся другі хлопчык (першы Сярожа з’явіўся на свет на 11 месяцаў раней), якога шчаслівыя бацькі назвалі Вовам, Валодзькам. Гэта быў я. Забягаючы наперад скажу, што пасля мяне ў бацькоў нарадзілася яшчэ чацьвёра дзяцей: тры дзяўчынкі (праўда, Верачка памерла ў трохгадовым узросце ад нейкай хваробы) і хлопчык. Апошняга сына маці нарадзіла ўжо ў 42 гады. І трэба ж было так здарыцца, што гэтая падзея супала з 100-годдзем з дня нараджэння У. Леніна – 22 красавіка 1970 года. У гэты час я служыў у войску (гэта была Чэхаславакія) і калі мне даслалі фотаздымак маленькага браціка, якога ў гонар брата Леніна назвалі Аляксандрам, я не ведаў, што рабіць – так гэта было нечакана. Мяне перапаўнялі пачуцці самыя пяшчотныя і цёлыя. Помню, мама вельмі ганарылася, што Бог даў ёй сынка ў такі юбілей.
Калі я скончыў 9 класаў у Бабіцкай сярэдняй школе, бацькі  пераехалі разам з дзецьмі ў суседнюю вёску Каравацічы (гэта было звязана з мамінай работай). Але праз год, пасля заканчэння мною 10 класа і атрымання атэстата, нас зноў паклікала дарога, якая прывяла ў горад Рагачоў. У гэтым горадзе на той час жылі старэйшы мамін брат Васіль і бацька Сямён Максімавіч.

Тры гады запар я паступаў у БДУ на факультэт журналістыкі (тады ўжо нешта пісаў), але не шанцавала з баламі – не дабіраў. У прамежку паміж паступленямі скончыў СПТВ-100 у Касцюкоўцы, курсы шафёраў у Жлобіне. Потым з 1969 па 1971 год было войска.

Пасля дэмабілізацыі некаторы час пажыў і папрацаваў у Рагачове, потым лёс закінуў у Светлагорск, Нароўлю, дзе працаваў шафёрам (у Нароўлі нават пашчасціла паспрабаваць сябе ў якасці карэспандэнта раённай газеты), мантажнікам, у рэшце рэшт зноў вярнуўся у Светлагорск, дзе ўладкаваўся на працу газавыратавальнікам на «Хімвалакно». Праз два з невялікім гады незразумелая хвароба – «рассеяны склероз» – падзяліла маё жыццё на «да» і «пасля».

Першы мой верш убачыў свет на старонках рагачоўскага «Камунара» ў 1967 годзе. Напэўна, рагачоўская зямля, багатая на такія таленты, як Кігн, Караткевіч, Макаёнак ды іншыя, паўплывала нейкім чынам і на мяне. Не выключаю, аднак, і той факт, што нешта заклала ў мае творчыя здольнасці і маці: да апошняга часу (а пражыла яна амаль 81 год) маці гадзінамі магла дэкламаваць многія вершы ці ўрыўкі з паэм Пушкіна, Лермантава, Някрасава. Сама, праўда не пісала, але спарабаваў пісаць яе бацька, мой дзед. І нядрэнна атрымлівалася, асабліва на злабадзённыя тэмы. Таксама адкрыў у сябе пісьменніцкі талент і брат Мікалай, які і зараз (жыве ён у Амерыцы) не кідае гэтую справу.

За сорак гадоў творчага жыцця мае вершы друкаваліся амаль ва ўсіх раёнках вобласці (Лоеў, Жлобін, Карма, Брагін, Светлагорск), а таксама часта яны з’яўляліся ў газеце «Сцяг Кастрычніка» Дзяржынскага раёна Мінскай вобласці, адкуль родам мая жонка Ніна. Былі яны і на старонках абласных газет: «Гомельская праўда», «Ярмарка», а таксама ў рэспубліканскіх перыядычных выданнях «Чырвоная змена», «На страже октября», «Центральная газета», «Народная газета», «Настаўніцкая газета», «Зорька», «ЛіМ». Акрамя таго час ад часу з’яўляліся вершы і ў часопісах: «Надежда», (Мінск), «Белые снегири» (пасёлак Вярбіліі, Маскоўская вобласць), «Полымя» (Мінск), «Нёман», «Вожык», «Акно».

З’яўляюся адным з аўтараў калектыўных зборнікаў: «Рагачоўскі розгалас», «Залаты рог», «У вянок Рагачову», «Магистраль ‘94» (Гомель), «Надежда» (Мінск), «Легких кружев волшебная стая» (Мінск), «Живительный источник» (Мінск), «Днепровские волны» (Могилев), «Рыльское Присеймье» (Курск), «Славянские колокола» (выпуск второй, выпуск третий) (Курск).

Пашчасціла мне выдаць і асабістыя кнігі: «Весна на подоконнике» (у Жлобінскай друкарні). У прадмове да маёй першай кнігі, якая выйшла ў 1997 годзе, Мікола Янчанка, член Саюза пісьменнікаў Беларусі, пісаў: «З творчасцю Уладзіміра Шпадарука я знаёмы даўно. Можна сказаць, з самага пачатку яго творчай дзейнасці. Верыў і веру ў яго талент...»
Другая кніга «Крыніца кахання» (Мазыр, 2000 год). Некалькі слоў пра яе аўтара напісаў Ізяслаў Катляроў, паэт, член Саюза пісьменнікаў Беларусі, які жыве ў Светлагорску: «Уладзімір Шпадарук – чалавек цяжкага лёсу, жыццё зрабіла ўсё для таго, каб ён змірыўся са сваёй інваліднасцю, адмовіўся ад сваёй сутнасці. Але выратавала яго тое, што мы называем Паэзіяй. Гэта – Боская сіла слова. Менавіта яна вяртае яму яго самаго. Менавіта яна выяўляе самае лепшае ў ім. Памыляецца той, хто лічыць, што вершы складаюцца толькі са слоў. Словы проста дапамагаюць або перашкаджаюць ім...»

Трэцяя кніга – «Мне назначено судьбою» (Магілёў, 2003 год). «Стихи Владимира выделяются среди других искренностью, теплотой, а еще чем-то почти необъяснимым, что привлекает, трогает душу и заставляет внимательнее вглядеться в окружающее, увидеть красоту в повседневной, обыденной жизни…» (Гэта словы Валянціны Кадзетавай).

«Паміж цемрай і святлом» – мая чацвёртая кніга (Магілёў, 2005 год).

З’яўляюся членам Саюза пісьменнікаў Беларусі з красавіка 2009 года.  
Піша Ул. Шпадарук на рускай і беларускай мовах, прычым даволі часта друкуе ўласныя рознамоўныя вершы пад адзінай вокладкай, нават у межах аднаго падраздзела, што ўспрымаецца даволі натуральна, як, напрыклад, у кнізе “Крыніца кахання”. Праўда, колькасна яшчэ пераважаюць вершы па-руску, але сам паэт заяўляе, што трэба прыкладаць намаганні, каб спрыяць мове роднай, над доляй якой плачуць капяжы, ўздыхаюць хмары, бо нават яны разумеюць, як цяжка жыць беднай у роднай гаспадарцы, бо не паважаюць у пенатах родных (“Пра родную мову”). Таму і крычыць душа – няўжо дарэмна Колас і Купала сябе не шкадавалі ў гэтай высакароднай справе. А самога сябе лічыць у гэтай дзейнасці вучнем, аб чым гаворыць у вершы “Мова продкаў”:
Размаўляць на роднай мове
Я жадаю навучыцца,

Каб квітнелі ў сэрцы словы

Прыгажуняй чараўніцай.

Каб мой гонар і свядомасць

Абудзіліся, нарэшце,

Што блукалі недзе доўга –

Мо за морам, мо за рэчкай.

Ты даруй мне, мова продкаў,

Я таксама вінаваты,

Што рабіў не тыя крокі,

Што любіў не тыя святы.

У цэлым паэзія Ул. Шпадарука традыцыйная ў лепшым разуменні гэтага слова. Так, ён валодае ўменнем прыкмячаць спецыфіку родных краявідаў і неблага адлюстроўваць іх словам. Таму цікава гучыць ягоны цыкл “У згодзе з прыродай”, дзе паспрабаваў заглянуць у тайны вечныя прыроды. Нават пафасна заяўляючы – “не люблю зіму” ён знаходзіць свае тропы для перадачы здзіўлення перад прыгажосцю адвечнага клича природы. Так, зіму без снегу ён параўноўвае з всадником без коня, бо сумуе без звыклых атрыбутаў гэтай пары года і заклікае болей ужо не хавацца сваю зиму-подружку.
Болей паэт любіць птушак галасы, рамонак на зялёным лузе. Таму з радасцю апісвае “Сакавік”, “Красавік”, “Навальніцу”, “Капель”, “Май”, “Раннюю весну”, бо вясна настолькі багатая, рознакаляровая і разнастайная, што трэба пісаць “Книгу весны”. Над усім светам дамінуе “Зов пріроды”, а таму трэба імкнуцца на “Свидание с природой”.
Цікавым уяўляецца цыкл “Крыніца кахання” (наогул, сюды, як і ў іншыя падраздзелы, можна ўключыць вершы паэта з усіх зборнікаў), у якіх Ул. Шпадарук вядзе гаворку пра самых дарагіх людзей на свеце. Гэта ў яго практыцы звыкла і традыцыйна, невыпадкова адзін зборнік – “Мне назначено судьбою” – ён цалкам прысвяціў маці, Шпадарук Алене Сямёнаўне, у гонар яе 75-годдзя. Пра маці можна складваць паэтычныя анталогіі, што ўжо і робіцца, але і цяпер слынны паэт знаходзіць свае словы, каб выказаць удзячнасць за дабрыню чулага сэрца і ўсмешку самага дарагога чалавека на свеце.
Ул. Шпадарук спрабуе спазнаць “Крыніцу кахання”, загадку погляду каханай (“Твой позірк”), бо няма большага шчасця, чым быць “Рядом с тобой”.

Шмат твораў прысвечана катастрофе веку. Раздзел “З Богам у сэрцы. Боль Чарнобыля” раскрывае змест экалагічных твораў, бо ў пошуках прычыны аварыі і яе наступстваў аўтар звяртаецца нават да Стваральніка (“Возвращаемся к Богу”, “Быть в рабстве у Бога”, “Боль Чернобыля”).

Развагі над сутнасцю быцця прыводзяць Ул. Шпадарука да стварэння цыкла “Чатырохрадкоўі”, у якіх ён па-філасофску аналізуе актуальныя праблемы жыцця і палітыкі.
Падобная неабыякавасць дапамагае пазбегнуць “Депрессии” (у аўтара вельмі многа даволі змрочных вершаў, з’яўленне якіх абумоўлена ўласнай цяжкай доляй, смерцю блізкіх людзей), убачыць тое светлае ў жыцці, што і дазваляе вястаяць у хвіліны тугі і роспачы. Вось чаму ён з поўным правам заяўляе, што “Жыццё – асалода і мука”.
